
এখানে প্রবেশি তেমতি আনন্দ
উপজে হৃদয়ময়;

শীতস্নিগ্ধ রস যেন সে এখানে
বায়ুতে মিশ্রিত রয়;

উদ্যান রচিত দেখি চারি দিকে
প্রকাশিত চারু ছবি,

স্তবকে স্তবকে সাজিছে সুন্দর
বিবিধ শোভা প্রসবি;

অতি মনোহর উদ্যান সে সব
পার্শ্বে পার্শ্বে অবস্থিতি,

অঙ্গে অঙ্গে মিশি, মধুচক্রে যেন
অপূর্ব্ব বিন্যাস-রীতি;

প্রবেশের মুখ পৃথক্ সকলে
তথাপি মিলিত সব;

প্রতি উপবনে নব নব ঘ্রাণ
সদা হয় অনুভব।

আশা কহে “বৎস, আমার কাননে
স্থির শান্ত এই দেশ,

ভ্রমিলে এখানে কিছু কাল সুখে
ভুলিবে পথের ক্লেশ।

দেখ ভিন্ন ভিন্ন যত উপবন
ভিন্ন ভিন্ন স্নেহ-স্থান;

সৌহার্দ্দ প্রণয় প্রভৃতি যে রস
সদা স্নিগ্ধ করে প্রাণ।

উচ্চ কোলাহল কটু তিক্ত স্বর
না পাবে শুনিতে এথা,

ধীরে ধীরে গতি, ধীর মিষ্ট ভাষা,
এখানে প্রাণীর প্রথা;

সবে সত্যবাদী, সবে সখ্যভাব,
পরিষ্বঙ্গ প্রাণে প্রাণে;

